
        
            
                
            
        

    
	தமிழகம் தந்த தவப்புதல்வர்கள்

	டாக்டர் ஏ.பி.ஜே. அப்துல்கலாம்

	தொகுப்பு – ஆர்.கே.பிரசாத்

	தமிழில் – கார்த்திக் ஶ்ரீனிவாசன்

	தமிழகம் தந்த தவப்புதல்வர்கள்

	இந்த நூல் வரிசை பற்றி சில வரிகள்...

	வாழிய செந்தமிழ், வாழ்க நற்றமிழர், வாழிய பாரத மணித்திருநாடு!

	பாரத புண்ய பூமிக்கும், அதன் கலாச்சார செழுமைக்கும் பண்பெனும் அணிகலனாகி அலங்கரிப்பது தருமமிகு தமிழகம்.

	நீண்ட நெடிய வரலாற்றினைத் தன்னகத்தே கொண்டு, வீரமும், ஞானமும், பக்தியும், கலையும், சேவையும், நல்லொழுக்கமும், தர்மமும் நிறைந்த தமிழக மண்ணின் அடையாளமாக நின்று, பாரத தேசத்திற்கு பெருமைகள் சேர்த்த, எத்தனையோ மேன்மக்கள் வாழ்ந்த வாழ்க்கை நமக்கெல்லாம் வழிகாட்டி வருகிறது.

	‘ஊருக்கு உழைத்திடல் யோகம்’ என்ற பாரதியின் கூற்றுக்கிணங்க... ஊர்நலத்துக்காக தவம் செய்தவர்கள்,

	ஊரைக் காக்கப் போர் புரிந்தவர்கள்,ஊரில் பண்பாளர்கள் பலர் ஆகிட பாடுபட்ட ஆசிரியப் பெருமக்கள்,

	சிற்பம், சித்திரம், சங்கீதம், இலக்கியம் என்று கலை வழி நிறைவாழ்வு வாழ்ந்து ஊரில் மக்களுக்கு மனநிறைவு வழங்கியவர்கள், கைவினைஞர்கள், அறிவியலில் சிறந்து விளங்கி அதன்வழி ஊரில் மேம்பாடு கண்டவர்கள்,

	ஆண்கள், பெண்கள் என்று அனைத்து துறையிலும் சாதனை படைத்த சான்றோர்கள், இளவயதிலேயே செயற்கரிய செய்த இனிய செல்வன் / செல்விகள், என பண்பும் பயனும் உள்ள வாழ்க்கை வாழ்ந்த இவர்களைப் போன்றோரின் வரலாற்றை அனைவரும், குறிப்பாக இளைய தலைமுறையினர், அறிந்து கொள்வது அவசியம்.

	இந்த சீரிய லட்சியத்துடன், சிறிய அளவில், ஆனால் சிந்தையில் பதியும் தமிழில் வெளியாகிறது தமிழகம் தந்த தவப்புதல்வர்கள் நூல் வரிசை.

	விஜயபாரதம் பிரசுரம்

	டாக்டர் ஏ.பி.ஜே. அப்துல்கலாம் (1931 - 2015)

	மக்களின் ஜனாதிபதி, ஆசிரியர், விஞ்ஞானி, தொலைநோக்குப் பார்வையாளர், சிந்தனையாளர் மற்றும் தேச பக்தர்.

	டாக்டர் ஏ. பி. ஜே. அப்துல்கலாம், நமது நாட்டின் வரலாற்றிலேயே மக்களிடம் மிகப்பிரபலமான ஜனாதிபதி. 1931ஆம் ஆண்டு அக்டோபர் மாதம் 15ஆம் நாள் தமிழகத்தின் தென்கோடியில் உள்ள கடற்கரையோர நகரமான ராமேஸ்வரத்தில் பிறந்தார்.

	அவர் ஒரு வான்வெளிப் பொறியாளர் மற்றும் விஞ்ஞானியாகவும் திகழ்ந்து நாட்டின் உச்சபட்சப் பதவியையும் வகித்தவர். இந்தியாவின் ஏவுகணைத் திட்டத்தில் முக்கியப் பங்காற்றியவர். அவர் ஜனாதிபதி பதவியிலிருந்து 2007ஆம் ஆண்டு ஓய்வுபெற்ற பின்பும், பள்ளி மற்றும் கல்லூரி மாணவர்கள் இடையே அவர் நடத்திய கலந்துரையாடல்கள், அவருக்கு மக்களிடம் மிகுந்த நன்மதிப்பை பெற்றுத் தந்தது. அவர் மக்கள் ஜனாதிபதி என்றும் இந்தியாவின் ஏவுகணை மனிதன் என்றும் போற்றப்பட்டார்.

	அவுல் பக்கீர் ஜைனுலாபுதீன் அப்துல்கலாமின் தந்தை ஜையினுலாபுதீன் படகு தயாரிப்பவர். ஏழ்மையான இஸ்லாமிய குடும்பத்தில் பிறந்ததால், பொருளாதார நெருக்கடியில் பள்ளிக் காலத்திலேயே தினமும் நாளிதழ்களை விநியோகிக்கும் சிறுவனாக அவர் பணியாற்ற வேண்டி இருந்தது.

	“எனக்கு அப்போது வயது எட்டு, என் குடும்பத்திற்கான ஒரு சிறிய சம்பாத்தியத்தை என்னால் கொடுக்க முடியும் என்பது எனக்கு மிகுந்த ஆர்வம் அளித்தது, அதனால் நாளிதழ்களை விநியோகிக்கும் பணி என் வாழ்க்கையில் அப்போதைய நிலையில் ஒன்றிவிட்டது” என்று 2013ஆம் ஆண்டு தன் சுயசரிதையில் கலாம் குறிப்பிட்டிருந்தார்.

	பள்ளிப்படிப்பைத் தொடர்ந்த வண்ணம் நாளிதழ்களை விநியோகிக்கும் பணியை டாக்டர் கலாம் மேற்கொள்ள வேண்டியிருந்தது. டாக்டர் கலாமின் தந்தை ஜெயினுலாபுதீன் படகு சவாரித் தொழிலை துவங்கிய பின் அக்குடும்பத்தின் நிதிநிலை சற்று மேம்பட்டது.

	கலாமின் பொறியியல் அறிவு அவரின் தந்தை படகு கட்டுமானத்தை மேற்கொள்ளும்போதே துளிர்விட்டது. “அப்படகின் கட்டுமானம் எப்பொழுது முடியும் என்று ஒவ்வொரு நாளும் பொறுமையின்றி காத்திருப்பேன். அதன் அடிக்கட்டுமானம் (hull), படகின் பக்கங்கள் ஆகியன என் கண்முன்னே விரிந்தன” என தன் சுயசரிதையில் அவர் எழுதியிருக்கிறார்.

	“பிற்காலத்தில் ராக்கெட்டுகளையும், ஏவுகணைகளையும் வடிவமைப்பதற்கு கடற்கரையில் அன்று கட்டப்பட்ட, பயணிகளுக்கான போக்குவரத்து மற்றும் மீனவர்களுக்கான படகு ஆகியவற்றின் கட்டுமானங்கள் உதவின” - எனவும் பதிவு செய்திருக்கிறார் கலாம்.

	அவருக்கு 10 வயது இருக்கும்பொழுது அவருடைய ஆசிரியர் சுப்ரமணிய ஐயர் கடற்பறவைகள் பற்றி பாடம் எடுத்ததை கலாம் அவர்களால் மறக்க முடியவில்லை. பல நூறு கேள்விகளை ஆசிரியர் ஐயரிடம் கலாம் கேட்பார், தன்னால் முடிந்தவரை ஆசிரியர் அதற்கான விளக்கங்களை அளித்தார்.

	மாணவர்களைக் கடற்கரைக்கு இட்டுச்சென்று, அங்கு பறவைகள் பறக்கும் விதம், அதன் ஒவ்வோர் அங்க அசைவு பற்றியும் ஆசிரியர் விளக்கமளித்தார். அவ்விளக்கங்களினாலேயே கலாமுக்கு பறவைகள்போல் தானும் பறக்க வேண்டும் என்கிற ஆர்வம் வந்ததாகப் பின்னாளில் எழுதுகிறார் கலாம்.

	பள்ளிப் படிப்பை முடித்த பின்பு, 1954ஆம் ஆண்டு திருச்சி செயின்ட் ஜோசப் கல்லூரியில் இயற்பியலில் இளங்கலை பட்டம் படித்த கலாம், சென்னையில் 1955ஆம் ஆண்டு விண்வெளிப் பொறியியல் கற்றுத் தேர்ந்தார். ஒரு விமான ஓட்டி ஆக வேண்டும் என்ற அவரது கனவு நனவாகாமல் போனது.

	அதன்பின் கலாம் பாதுகாப்பு ஆராய்ச்சி மற்றும் மேம்பாட்டு அமைப்பான DRDO வில் இணைந்து பணியாற்றினார். தலைசிறந்த விஞ்ஞானியான டாக்டர் விக்ரம்சாராபாய் அவர்களுடனும் இணைந்து பணியாற்றினார். 1969ஆம் ஆண்டு SLV எனப்படும் செயற்கைக்கோள் ஏவுவாகன வடிவமைப்பின் திட்ட இயக்குநராக நியமிக்கப்பட்டார்.

	நேரடியாகத் தொடர்பு இல்லாவிட்டாலும், பிரதமர் இந்திரா காந்தி நடத்திய இந்தியாவின் முதல் அணு வெடிப்புச் சோதனையை நேரில் பார்வையிட்டார். Project Devil மற்றும் Project Valiant போன்ற உள்நாட்டிலேயே வடிவமைக்கப்படும் உந்துவிசை ஏவுகணைகள் (ballistic missiles) தயாரிப்பு திட்டப் பணிகளின் இயக்குநராக இருந்தார்.

	1980களில் மேம்பட்ட ஏவுகணை திட்டங்களுக்கு கலாம் மற்றும் அப்போதைய பாதுகாப்புத் துறை அறிவியல் ஆலோசகர் திரு வி.எஸ். அருணாசலம் இருவரும் இணைந்து இந்தியாவின் தலைமை வகித்தனர். இலக்குசார் ஏவுகணை மேம்பாட்டுத் திட்டத்தின் தலைமை நிர்வாகியாகவும் திகழ்ந்து அக்னி, ப்ரித்வி போன்ற ஏவுகணைகளை உருவாக்கும் பணியில் ஈடுபட்டார்.

	இந்தியாவின் அக்னி ஏவுகணைத் திட்டம் வெளிநாட்டு உதவியால் நடைபெற்றது என்று சர்வதேச ஊடகங்கள் கூறியதை அவர் சாடினார். அவ்வாறான செய்திகள் நகைப்புக்குரியவை என்றார். தொழில்நுட்பத்தில் பின்தங்கி இருப்பது நம்மை மற்றவருக்கு அடிமையாக்கும், அதனால் நாட்டின் பாதுகாப்பை உறுதி செய்ய வேண்டியது நாட்டின் தலைமை மற்றும் அறிவியலாளர்களின் கடமையாகும் என்றார். அக்னி ஏவுகணையின் வெற்றி இந்தியாவினை போருக்கு உள்ளாகும் அபாயத்திலிருந்து தடுத்திருக்கிறது.

	வளைகுடா போரில் நேச நாடுகளின் வெற்றிக்குப் பின்பு, கலாம் இந்திய ஆராய்ச்சி மற்றும் மேம்பாட்டு நிறுவனத்தின் 500க்கும் மேற்பட்ட விஞ்ஞானிகளுடன் ஒரு கலந்துரையாடலை ஏற்பாடு செய்து நாட்டின் பாதுகாப்புத் திறனை மேம்படுத்த வேண்டியதன் அவசியத்தைப் பற்றி தீவிரமாகப் பேசினார். எதிரிகளின் பாதுகாப்புத் திறன் மற்றும் பலத்திற்கும் நமக்குமான சமச்சீரற்ற தன்மை நீக்கப்பட வேண்டும், நாம் சமநிலையை அடைய வேண்டும் என்று தன் புத்தகமான அக்னிச்சிறகுகளில் பதிவு செய்கிறார்.

	ஜூலை 1992 முதல் டிசம்பர் 1999 வரை டாக்டர் கலாம் பிரதமரின் அறிவியல் ஆலோசகராகவும், இந்திய பாதுகாப்பு ஆராய்ச்சி மற்றும் மேம்பாட்டு நிறுவனத்தின் செயலராகவும் பணிபுரிந்தார். அந்நேரத்தில், பா.ஜ.க. தலைமையிலான அப்போதைய தேசிய ஜனநாயகக் கூட்டணி அரசு பொக்ரான்-2 அணுகுண்டு சோதனைகளை நிகழ்த்தியது.

	2002ஆம் ஆண்டு தேசிய ஜனநாயகக் கூட்டணி ஆட்சியில் இருந்தபோது கலாம் அவர்களை ஜனாதிபதி பதவிக்கு முன்னிறுத்தியது. சமாஜ்வாதி கட்சியும், காங்கிரஸ் கட்சியும் ஆதரித்தாலும், அப்போதைய ஜனாதிபதி கே.ஆர். நாராயணன் இரண்டாம் முறை ஜனாதிபதியாக தான் விரும்பவில்லை என்று சொன்னதாலும், டாக்டர் கலாம் மிகப் பெரும் வாக்கு வித்தியாசத்தில் வெற்றி பெற்று இந்தியாவின் 11வது ஜனாதிபதியாகப் பதவியேற்றார்.

	பல முனைவர் பட்டங்களையும் சர்வதேச விருதுகளையும் பெற்ற டாக்டர் கலாம் அவர்களுக்கு, இந்திய அரசு 1981ஆம் ஆண்டு பத்மபூஷண் விருதையும், 1990 ஆம் ஆண்டு பத்மவிபூஷண் விருதையும், பிறகு 1998 ஆம் ஆண்டு, மிக உயரிய விருதான பாரதரத்னா விருதையும் வழங்கி கௌரவித்தது.

	தாய்மொழியான தமிழ் வழியில் கல்வி பயின்று, உலகமே வியக்கும் வகையில் அறிவியல் துறையில் உலக சாதனைகள் செய்தவர் அப்துல் கலாம். இந்திய ஜனாதிபதிகளில் மிக, மிக எளிமையாகவும், சைவ உணவுகள் மட்டுமே சாப்பிட்டு வாழ்ந்த ஒரே ஜனாதிபதி கலாம்தான்.

	‘மாணவர்களே கனவு காணுங்கள்’ என்று சொல்லி மாணவர்கள் மத்தியில் புரட்சியை ஏற்படுத்தியவர். பட்டி தொட்டிகளில் படிக்கும் மாணவ, மாணவிகளிடம் கூட நாட்டின் மீது தேசப்பற்றறை ஊட்டியவர் கலாம்.

	அப்துல் கலாம் தன்னடகத்தின் உச்சமாக திகழ்ந்தவர். அவரைப் போன்று பணிவான மனிதர்களை காண்பது அரிது என்று உலக தலைவர்களே வியந்துள்ளனர். நான் என்ற அகந்தை எண்ணம் அவரிடம் துளி அளவு கூட இருந்ததில்லை.

	சிறு வயது முதல் வாழ்நாளின் இறுதி வரை அமைதியானவர், அன்பானவர் என்ற பாதையில் இருந்து அவர் விலகாமலே இருந்தார்.

	ஒரு தடவை அவர் வெளிநாடு சென்றிருந்த போது விமான நிலைய அதிகாரிகள் அவர் அணிந்திருந்த கால் ஷூவை அகற்றி சோதித்த போது, சிரித்துக் கொண்டே முழு ஒத்துழைப்புக் கொடுத்தார்.

	ஜனாதிபதியாக இருந்த போது ஒரு நாள் டெல்லி ஜும்மா மசூதிக்கு தொழ சென்ற அவர் இடம் நெருக்கடி காரணமாக கடைசி வரிசையில் கூட்டத்தோடு கூட்டமாக நின்று இறைவனை தொழுதது குறிப்பிடத்தக்கது.

	எந்த அளவுக்கு அவர் தன்னடக்கம் கொண்டிருந்தாரோ, அதே அளவுக்கு தன்னம்பிக்கையும் கொண்டிருந்தார்.

	ஒரு நாளைக்கு 18 மணி நேரம் உழைக்கும் கலாம் எப்போதும் சுறுசுறுப்பாக இருந்து வந்தார். குடிப்பழக்கம், ஊழல், வரதட்சணை போன்ற 5 தீய பழக்கங்களை கைவிட நாம் ஒவ்வொரு வரும் சபதம் எடுத்துக் கொள்ள வேண்டும் என்று டெல்லி காந்தி சமாதியில் எழுதி வைக்க அப்துல் கலாம் அறிவுறுத்தி அதை அமல்படுத்தினார்.

	இளைஞர்கள் ஒழுக்கமாகவும், நாட்டுப்பற்றும் இருக்க வேண்டும் என்று கருதிய கலாம், ‘இந்தியாவில் உள்ள ஒவ்வொரு இளைஞனுக்கும் கட்டாயம் 2 ஆண்டுகள் ராணுவ பயிற்சி அளிக்க வேண்டும்’ என்றார். 

	மதுரை காமராஜர் பல்கலைக்கழகம் உள்ளிட்ட 30 பல்கலைக்கழகங்கள் அப்துல்கலாமின் அறிவியல் சாதனைகளை பாராட்டி கவுரவ டாக்டர் பட்டம் வழங்கி சிறப்பித்து உள்ளன. இந்தியாவில் இத்தனை பல்கலைக்கழகங்களில் டாக்டர் பட்டம் பெற்ற விஞ்ஞானி அப்துல் கலாம் மட்டுமே என்பது குறிப்பிடத்தக்கது.

	இதேபோல் அமெரிக்கா, இங்கிலாந்து, சிங்கப்பூர், பெல்ஜியம் நாடுகளும் 10 - க்கும் மேற்பட்ட விருதுகளை வழங்கி கவுரவித்துள்ளன.

	அப்துல் கலாம் ஏராளமான தேசிய விருதுகளையும் பெற்றவர்.

	டாக்டர் பைரன்ராய் விண்வெளி விருது, தேசிய வடிவமைப்பு விருது, மத்திய பிரதேச அரசு விருது, ஓம்பிரகாஷ் பாஷின் விருது, 1996-ம் ஆண்டு நாயுடு அம்மாள் நினைவு தங்கப்பதக்க விருது, அறிவியல் தொடர்பான தேசிய அளவிலான ‘மோடி’ விஞ்ஞான தொழில்நுட்பத் திறனுக்கான தேசிய விருது ஆகியவை குறிப்பிடத்தக்கவை.

	வழிகாட்டியவர் மகான் — சுவாமி சிவானந்தர்

	அப்துல் கலாம் சுவாமி சிவானந்தரையே தனது குருவாகக் கூறுவார். அப்துல் கலாமின் வாழ்க்கையிலும் மறுமலர்ச்சியை ஏற்படுத்தியவர் சிவானந்தர். அப்துல் கலாமின் இளம் வயதில் நடந்த ஒரு நெகிழ்ச்சியான சம்பவத்தைப் பார்ப்போம்.

	விமானப் படையின் பைலட் தேர்வில் தோற்றிருந்ததால் மனம் ஒடிந்து விரக்தியான நிலையில் கலாம் இருந்த காலம் அது. அகில இந்திய அளவில் நடந்த தேர்வில் கலாம் ஒன்பதாவது இடத்தைப் பெற்றிருந்தார். ஆனால், அவருக்கு முன்பு இடம் பிடித்திருந்த எட்டு பேருக்கும் வேலை கிடைத்தது. கலாமுக்குக் கிடைக்கவில்லை.

	கலாமின் சிறு வயது கனவு விமானியாக வேண்டும் என்பதே. வாழ்நாள் கனவு சிதைந்து போனதை எண்ணிக் கவலையுடன் ரிஷிகேசத்தில் மலை முகட்டின் ஓரத்தில் நின்றுகொண்டிருந்தார் அவர். ‘மாணவன் தயாரானவுடன் ஆசிரியர் தானாகக் கிடைப்பார்’ என்பார்கள். அதைப் போலவே குருவாக கலாமிடம் சென்றார் சுவாமி சிவானந்தர். கலாம் நடந்ததை அவரிடம் கூறினார்.

	கலாம் கூறியதைக் கேட்டதும் சிவானந்தர், “நீ படைக்கப்பட்டது விமான ஓட்டியாவதற்கு அல்ல. வேறு எதற்காகவோ நீ படைக்கப்பட்டிருக்கிறாய். அதை நோக்கிச் செல்” என்று அறிவுரை கூறினார். `அந்தத் தருணம்தான் என் வாழ்வில் மிகவும் முக்கியமான தருணம்’ என்று கலாம் அடிக்கடி குறிப்பிடுவார்.

	அன்று மட்டும் கலாம் சோர்ந்து போயிருந்தால் இந்தியாவின் மிகச் சிறந்த குடியரசுத் தலைவர், அணு விஞ்ஞானி நமக்குக் கிடைத்திருக்க மாட்டார்.

	படகு செய்யும் தொழிலாளியின் மகனாக வாழ்க்கையைத் துவங்கிய கலாமின் வாழ்க்கை வரலாறு ஆச்சரிய மூட்டுவதாக அமைந்தாலும், அவருடைய சுயசரிதையில், இது பற்றி எழுதும்பொழுது...

	என் வாழ்க்கையை முன்னுதாரணமாக எடுத்துக்கொள்ள முடியாது, ஆனால் ஒரு பின்தங்கிய பகுதியில், பின்தங்கிய சமூக அமைப்பில் இருந்து வந்த ஒரு ஏழைச் சிறுவன் வாழ்க்கையில் மேம்பட்ட நிலையை அடைய முடியும் என்பது அவ்வாறாக இப்பொழுது இருக்கக் கூடியவர்களுக்கு ஆறுதல் அளிக்கக்கூடிய விஷயம் என்றார்.

	2015ஆம் ஆண்டு ஜூலை 27 அன்று ஷில்லாங்கில் இந்திய மேலாண்மை நிறுவனத்தில் சொற்பொழிவாற்றிக் கொண்டிருக்கும் பொழுது மாரடைப்பு ஏற்பட்டு, டாக்டர் கலாம் அவர்களின் உயிர் பிரிந்தது. பாரதம் தன் மிகப்பெரும் மாணிக்கத்தை இழந்தது.

	(முற்றும்)

